
SÖZBAŞY

Hormatly okyjy!

Türkmenistanyň Ylymlar akademiýasynyň Tehnologiýalar merkeziniň ylmy-amaly elektron 
žurnalynyň ilkinji sanyny Siziň dykgatyňyza hödürleýäris. Žurnalyň şu sany ylmyň dürli ugurlaryna 
bagyşlanan bolup, ilki bilen, Türkmenistanyň Ylymlar akademiýasynyň Tehnologiýalar merkezi 
barada gysgaça maglumat bermegi makul bildik.

Türkmen halkynyň Milli Lideri, Gahryman Arkadagymyzyň öňdengörüjilikli başlangyçlaryny 
üstünlikli dowam edýän hormatly Prezidentimiz, Arkadagly Serdarymyzyň ylym we tehnologiýa 
ulgamlarynda alnyp barylýan işleriň derejesini ýokarlandyrmak, sanly ulgamy ornaşdyrmak bilen 
ylmyň mundan beýläk-de ösüşini, onuň önümçilik bilen arabaglanyşygyny pugtalandyrmak, ýaşlary 
ylmy-barlag işlerine çekmek wezipelerinden ugur alyp, Türkmenistanyň Ylymlar akademiýasynyň 
Tehnologiýalar merkezi bäsdeşlige ukyply, maddy we energiýa tygşytlaýjy, ekologiýa taýdan 
howpsuz tehnologiýalary, innowasiýalary işläp taýýarlamak hem-de önümçilige ornaşdyrmak, milli 
ykdysadyýetimiziň pudagara ylmy gatnaşyklaryny berkitmek işlerini alyp barýar.

Tehnologiýalar merkezi 10 sany ylmy barlaghanadan we birnäçe bölümlerden ybarat bolup, 
olarda aşakdaky ylmy ugurlar boýunça işler alnyp barylýar:

−	 bio-, nano-, maglumat tehnologiýalary ulgamynyň çäginde özara baglanyşykly barlaglar 
toplumyny, şeýle-de maddalaryň fizika-himiki häsiýetlerini düýpli öwrenmek, bioserişdeleri, 
uglewodorod çig mallaryny atom-molekulýar derejesinde seljermek bilen bagly ylmy-barlag işlerini 
ýerine ýetirmek;

−	 ösümlik we haýwan öýjüklerini, biologik makromolekulalary, DNK-ny, RNK-ny, beloklary 
öwrenmek, olaryň netijelerini önümçilikde ulanyp, saglygy goraýşyň, oba hojalygynyň hem-de iýmit 
senagatynyň meselelerini çözmekde peýdalanmak;

−	 innowasion tehnologiýalaryň esasynda ýerli ösümlik çig mallaryndan we minerallaryndan 
derman serişdelerini işläp taýýarlamak;

−	 nanotehnologiýalary ulanmagyň esasynda nanobölejikleri, nanogatlaklary, nanoturbajyklary 
öndürmegiň hem-de nanoserişdeleriň, Gün fotoelementleriniň we fotodetektorlaryň düzümlerini 
döretmegiň innowasion tehnologiýalaryny özleşdirmek;

−	 ykdysadyýetiň dürli pudaklary üçin gerek bolan kompýuter programmalaryny taýýarlamak, 
önümçiligi awtomatlaşdyrmagyň innowasion usullaryny özleşdirmek, kompýuter matematikasynyň 
esasynda prosesleri modelirlemek;

−	 halk hojalygynyň kuwwatyny netijeli we ýerlikli ulanmak maksady bilen ykdysadyýetiň dürli 
pudaklarynda geografiki maglumatlar ulgamlaryny ulanmak hem-de tematiki elektron kartalaryny 
taýýarlamak boýunça usulyýetleri özleşdirmek;

−	 dürli energiýa çeşmelerinden, şol sanda alternatiw çeşmelerden energiýany almagyň, şeýle hem 
onuň tygşytly sarp edilmeginiň innowasion tehnologiýalaryny işläp düzmek;

−	 täze maddalary sintezlemek boýunça ylmy-barlag işleriniň toplumyny alyp barmak we ýerli çig 
mallaryň esasynda bäsdeşlige ukyply önümleri öndürmegiň himiki tehnologiýalaryny işläp düzmek;

−	 topragy, suwy, howany arassa saklamagyň we dürli zyýanly maddalardan arassalamagyň 
usullaryny kämilleşdirmek, ekologiýa ýagdaýynyň gowulandyrylmagy üçin zerur bolan çäreleri işläp 
taýýarlamak; 

−	 iýmit önümleriniň hilini, energetiki gymmatlygyny we ekologiýa howpsuzlygyny barlamak, 
olary gaýtadan işlemegiň hem-de uzak wagtlap saklamagyň tehnologiýalaryny işläp taýýarlamak.

Merkezde Tehnologiýalaryň transfer merkeziniň üsti bilen ylmy-barlaglaryň netijelerini 
täjirleşdirmegiň mümkinçiliklerine baha bermek, onuň strategiýasyny işläp düzmek, ylmy-barlag 

we tejribe-konstruktorçylyk işlerini önümçilige ornaşdyrmak, intellektual eýeçilikden peýdalanmak 
hukugyny geçirmek, startaplary döretmek, maýagoýumlary çekmek, işewürlik inkubatorlary arkaly 
ýurdumyzda ylym bilen önümçiligi utgaşdyrmak boýunça işler alnyp barylýar.

Žurnalyň bu sanynda Türkmenistanda ylmyň ileri tutulýan ugurlaryna laýyklykda Tehnologiýalar 
merkeziniň ylmy barlaghanalarynda ýerine ýetirilen ylmy barlaglaryň netijeleri hem-de ýurdumyzyň 
alymlarynyň ýerine ýetiren ylmy işleri, şeýle hem Tehnologiýalar merkeziniň Özbegistanly hyzmatdaş 
ylmy edarasynyň alymynyň ylmy işi ýerleşdirildi.

«Şepbeşik konweksiýaly suwuklygyň erkin yrgyldylary baradaky mesele dogrusynda» atly 
makalada maýyşgak gapdaky şepbeşik gysylmaýan, konweksiýaly suwuklygyň erkin yrgyldylary 
baradaky mesele derňelýär. Degişli spektral meseläniň hususy bahalarynyň strukturasy, olaryň 
ýerleşişi we operatorlar dessesiniň hususy wektorlarynyň dolulygy hem-de minimallygy baradaky 
teoremalar subut edilýär.

«Türkmenistanyň suwlaryny arassalamagyň we süýjetmegiň baromembrana usulynyň ähmiýeti 
we geljegi» atly makalada dürli tebigatly garyndylary özünde saklaýan suwy arassalamagyň belli 
usullarynyň deňeşdirme barlaglary geçirilýär. Ters osmoz baromembran usulynyň tehniki, ykdysady 
we tehnologik nukdaýnazardan oňaýlydygy görkezilýär. Ylmy-amaly nukdaýnazardan geçirilen 
işleriň netijesinde, ters osmos baromembrana usulynda suw süýjedilende emele gelýän şerebäni gaz 
buraw guýularynyň sütünlerini berkitmekde ulanmak mümkinçiligi we gazanyljak ykdysady netijeler 
beýan edilýär.

«Gazgeçiriji turbadan gazyň çykyş depgininiň basyşa edýän täsiriniň matematiki modeli» 
atly makalada uzynlygy L bolan gaz geçiriji turbanyň birnäçe (n) nokadyndan gazyň çykmasynyň 
(ýitgisiniň) turbanyň uzaboýuna basyşynyň üýtgemegine edýän täsiri derňelýär. Meseläniň matematiki 
modeli ýazylyp, onuň san çözüwlerini tapmak üçin MATLAB ulgamynda programmalar toplumy 
işlenilip düzülýär.

«Mehaniki-himiki özgermelerde geterokompozitleriň gurluş taýdan emele geliş prosesini 
öwrenmek» atly makalada mehaniki-himiki özgermelerde geterokompozit ulgamlarda gurluş 
taýdan emele gelmäniň derňewiniň netijeleri beýan edilýär. Gaz-himiýa senagatynyň düzüminde 
uglerod saklaýan galyndylary bilen özgerdilen bölejikleriň mehaniki täsiriniň we işjeňleşmesiniň 
netijesinde bölejikleriň hereket mehanizmini, şeýle hem geterokompozitleriň talap edilýän mehaniki 
häsiýetlerini üpjün etmek üçin olaryň utgaşyklylygyny we gurluş taýdan emele gelşini üpjün etmegiň 
şertleri seljerilýär. Gatlakly dolduryjynyň mehaniki taýdan işjeňleşdirilmeginiň dolduryjynyň 
aglomeratizasiýasyny bozýandygy, bölejikleriň mehaniki taýdan işjeňleşdirmäniň netijesinde eýýäm 
emele gelen položitel we otrisatel zarýadly koalin bölejiklerinde paýlanylyşynyň has deňölçegli 
bolýandygy ýüze çykarylýar.

«Gowaçanyň hasyllylygyny ýokarlandyrmakda genetikanyň we seleksiýanyň ähmiýeti» atly 
makalada gowaçanyň täze sortlaryny döretmekde hem-de onuň hasyllylygyny ýokarlandyrmakda 
genetikanyň we seleksiýanyň ähmiýeti beýan edilýär. Genetikanyň usullary amaly seleksiýa bilen 
utgaşdyrylyp döredilen sortlar hem-de durnukly sortlary döretmekde başlangyç sortlaryň ähmiýeti 
baradaky maglumatlar getirilýar. Häzirki wagtda giňişleýin ekilýän gowaçanyň orta süýümli 
“Ýolöten-39” sortunyň gelip çykyşy we önümçilikde giňişleýin ulanylyşy beýan edilýär.

«Gahryman Arkadagymyzyň «Türkmenistanyň dermanlyk ösümlikleri» kitabynyň ХIV tomunyň 
ylmy seljermesi» atly makalada, adyndan belli bolşy ýaly, Gahryman Arkadagymyz, Türkmenistanyň 
Ylymlar akademiýasynyň akademigi, lukmançylyk ylymlarynyň doktory, professor Gurbanguly 
Berdimuhamedowyň «Türkmenistanyň dermanlyk ösümlikleri» atly ensiklopedik kitabynyň 
XIV tomuna ylmy taýdan seljerme berilýär. Kitapda getirilen gadymy türkmen topragynda 
ösýän 118 sany ýabany ösümlik görnüşleri, bu görnüşleriň arasyndaky otjumak ösümlikler, olardan 
milli halk lukmançylygynda ulanylýan 99 görnüş barada ylmy seljerme geçirilýär.

«Ýokary parafinli nebitlerden galyndy bitumy almagyň usuly» atly makalada dürli kysymly 
ýokary hilli bitumy almak prosesinde inert gazynyň gurşawynda atmosfera basyşynda başlangyç çig 
malyň uglewodorodlaryny bölüp aýyrmak mümkinçilikleri arkaly, başlangyç çig malyň düzümine 
garamazdan, alynýan galyndy bitumyň komponentleriniň amatly gatnaşygyny gazanmak meselesine 
garalýar. Şunlukda, başlangyç çig maldan uglewodorodlaryň bölünip aýrylmagy bilen, olaryň 
düzümindäki şepbikleriň we asfaltenleriň paýynyň artýandygy görkezilýär.

«Energiýanyň alternatiw çeşmelerini utgaşdyrmagyň esasynda ikilenç suw serişdelerinden 
wodorody öndürmek» atly makalada wodorod energetikasyny ösdürmegiň möhüm ugry bolan 
Gün we ýel energiýa çeşmelerini ulanmagyň esasynda energiýa öndürýän ekologik taýdan arassa 
desgalary döretmek, hususan-da, alternatiw energiýa çeşmelerini utgaşdyrmak esasynda ikilenç suw 
serişdelerinden wodorody almak meselelerine seredilýär. Biröýjükli suwotulary ösdürip ýetişdirmegiň 
üsti bilen, ýel turbinalarynda öndürilýän hemişelik energiýany ulanmak arkaly dializ usuly bilen 
«ýaşyl wodorody» öndürmek boýunça ylmy-barlaglaryň netijeleri getirilýär.

«Türkmenistanda ösýän göýül dermanlyk ösümliginiň element düzümi, gaz-hromatografiýa we 
ÝaMR spektroskopiýa barlaglary» atly makalada Türkmenistanyň çäginde ösýän göýül dermanlyk 
ösümliginiň morfologik bölekleriniň barlaglarynyň, hususan-da, göýüliň morfologik bölekleriniň 
element düzüminiň barlagynyň, tohumyndan alnan ýagyň gaz-hromatografiýa barlagynyň hem-de 
miwesiniň we köküniň ÝaMR-spektroskopiýa barlagynyň netijeleri beýan edilýär.

«Alternatiw ekerançylyk üçin geliotehnologiýalara esaslanýan toplum» atly makalada «Altyn 
asyr» Türkmen kölüniň we onuň zeýakaba ulgamynyň ugrunda energiýanyň gaýtadan dikeldilýän 
çeşmeleriniň hasabyna dolandyrylýan energiýa hem-de suw tygşytlaýjy galyndysyz melioratiw 
toplumy döretmegiň ylmy esaslary beýan edilýär. Toplumyň tehnologik düzüminiň hem-de ony 
utgaşykly dolandyrmagyň tehnologik iş düzgüniniň täze çözgütlere esaslanýan täzeligi we ilkinjiligi 
getirilýär.

Žurnalyň redaksiýasy makalalaryňyza sabyrsyzlyk bilen garaşýar.

Žurnalyň redaksion geňeşi

